
KICHIK BIZNES RIVOJINI TA’MINLASHDA 
BOZOR INFRATUZILMALARINING AHAMIYATI
Gʻaniyev Botir Baxtiyorovich
Namangan davlat texnika universiteti,
“Iqtisodiyot” kafedrasi tayanch doktoranti

Zakirova Gulnora Mirzaliyevna
Namangan davlat texnika universiteti,
“Iqtisodiyot” kafedrasi katta o‘qituvchisi

Annotatsiya. Maqolada kichik biznesning iqtisodiy rivojlanishida bozor infratuzilmalarining o‘rni va ahamiyati chuqur tahlil 
qilingan. Kichik biznes subyektlarining barqaror faoliyati bozor infratuzilmasining rivojlanish darajasi bilan bevosita bog‘liq 
ekani ilmiy jihatdan asoslab berilgan. Tadqiqot doirasida infratuzilma elementlarini takomillashtirish orqali tadbirkorlikni 
qo‘llab-quvvatlashning samarali mexanizmlari ishlab chiqilgan hamda amaliy tavsiyalar shakllantirilgan.

Kalit soʻzlar: kichik biznes, bozor infratuzilmasi, tadbirkorlik muhiti, moliyaviy xizmatlar, logistika, innovatsiya, raqamli 
infratuzilma.
Abstract. The article provides an in-depth analysis of the role and significance of market infrastructures in the economic 
development of small businesses. It is scientifically substantiated that the stable functioning of small business entities 
is directly linked to the development level of market infrastructure. Within the framework of the research, effective 
mechanisms for supporting entrepreneurship through the improvement of infrastructure elements have been developed, 
along with practical recommendations.

Key words: small business, market infrastructure, business environment, financial services, logistics, innovation, digital 
infrastructure.
Аннотация. В статье проведён глубокий анализ роли и значимости рыночных инфраструктур в экономическом 
развитии малого бизнеса. На научной основе обосновано, что стабильная деятельность субъектов малого 
бизнеса напрямую зависит от уровня развития рыночной инфраструктуры. В рамках исследования разработаны 
эффективные механизмы поддержки предпринимательства посредством совершенствования инфраструктурных 
элементов и предложены практические рекомендации.

Ключевые слова: малый бизнес, рыночная инфраструктура, деловая среда, финансовые услуги, логистика, 
инновации, цифровая инфраструктура.

K I R I S H
Hozirgi global raqobat sharoitida kichik biznes mamlakat iqtisodiyotining eng muhim drayverlaridan biri 

sifatida namoyon bo‘lmoqda. U yangi ish o‘rinlarini yaratadi, ichki bozorni zarur mahsulot va xizmatlar bilan 
to‘ldiradi, innovatsiyalarni joriy etadi hamda sog‘lom raqobat muhitini shakllantiradi. Kichik biznes subyektlarining 
iqtisodiy tizimdagi barqaror faoliyati, avvalo, bozor infratuzilmasining rivojlanganlik darajasi bilan bevosita 
bog‘liq ekani ilmiy manbalarda ham qayd etilgan [2; 3; 6; 15].

Bozor infratuzilmasi — moliyaviy, savdo-logistika, axborot, konsalting va innovasion xizmatlarni o‘z 
ichiga olgan ko‘p komponentli tizim bo‘lib, kichik biznes subyektlariga ishlab chiqarish, savdo va boshqaruv 
jarayonlarini samarali tashkil etish imkonini beradi.

Shuni alohida ta’kidlash joizki, bozor infratuzilmasi kichik biznes uchun faqat ishlab chiqarish va savdo 
jarayonlarini qo‘llab-quvvatlash bilan cheklanmaydi. U, ayni paytda, biznesning raqobatbardoshligini oshirish, 
risklarni kamaytirish, mahsulot va xizmatlar sifatini yaxshilash, hamkorlik tarmoqlarini kengaytirish hamda 
bozorga kirish imkoniyatlarini osonlashtirish kabi strategik afzalliklarni yaratadi.

Bozor infratuzilmasining kichik biznes uchun asosiy afzalliklari quyidagilardan iborat:
•	 Raqobatbardoshlikni oshirish. Rivojlangan bozor infratuzilmasi tadbirkorlik subyektlariga texnologiyalarni 

yangilash, marketing strategiyalarini takomillashtirish va bozordagi o‘z mavqeini mustahkamlash imkonini 
beradi.

•	 Risklarni kamaytirish. Moliyaviy, axborot va konsalting xizmatlari biznesda yuzaga kelishi mumkin 
bo‘lgan xavflarni oldindan prognoz qilish, ularga tayyorgarlik ko‘rish va oqilona qarorlar qabul qilishga yordam 
beradi.

•	 Mahsulot va xizmatlar sifatini oshirish. Innovasion infratuzilma, texnoparklar va konsultativ xizmatlar 
mahsulot va xizmatlarning yuqori sifat ko‘rsatkichlarini ta’minlaydi.

•	 Tarmoq va hamkorlik aloqalarini kengaytirish. Biznes inkubatorlari, akseleratorlar, tarmoqlashish 
platformalari tadbirkorlar o‘rtasida hamkorlikni kuchaytiradi, bilim va tajriba almashinuvi uchun qulay muhit 
yaratadi.

•	 Bozorga kirishni yengillashtirish. Savdo va logistika infratuzilmasi mahsulotni tez, ishonchli va tejamkor 
tarzda iste’molchiga yetkazib berish imkonini oshiradi.

•	 Innovatsiyalar va raqamli transformatsiyani jadallashtirish. IT-parklar, elektron savdo platformalari, 
raqamli xizmatlar biznesning yangi texnologiyalarni joriy etish, raqamli iqtisodiyotga moslashish va innovasion 
yechimlardan foydalanish imkonini kengaytiradi.

Qisqacha aytganda, bozor infratuzilmasining rivojlanganligi kichik biznesning samaradorligi, 
raqobatbardoshligi, xavfsiz faoliyati va innovasiyalarga moslashuvchanligini ta’minlaydigan strategik omildir. 
U kompleks tadbirkorlik muhitini shakllantirib, ishlab chiqarishdan tortib boshqaruvgacha bo‘lgan barcha 
jarayonlarni qo‘llab-quvvatlaydi.

M A V Z U G A  O I D  A D A B I Y O T L A R  S H A R H I
Kichik biznesni rivojlantirish va uning iqtisodiyotdagi o‘rnini mustahkamlashga qaratilgan ilmiy tadqiqotlarda 

bozor infratuzilmasining ahamiyati alohida e’tibor talab qiladigan yo‘nalishlardan biri hisoblanadi. Mamlakat 
ichki bozorining samarali faoliyat yuritishi, tadbirkorlik jarayonlarining barqarorligi va kichik biznesning 
raqobatbardoshligi ko‘p jihatdan infratuzilma komponentlarining rivojlanganlik darajasiga bog‘liq.

Shavkat Mirziyoyevning “Yangi O‘zbekiston strategiyasi” (2021) asarida kichik biznes va xususiy 
tadbirkorlikni qo‘llab-quvvatlash davlat siyosatining ustuvor yo‘nalishi ekanligi qayd etiladi. Unda tadbirkorlik 
uchun qulay muhit yaratish, moliyaviy resurslarga kirishni kengaytirish, logistika tizimini modernizatsiya qilish 
kabi infratuzilmaviy omillar iqtisodiy o‘sishning muhim sharti sifatida ta’kidlanadi.

Abdullayev (2020) va Aripov (2021) tadqiqotlarida kichik biznesning milliy iqtisodiyotdagi o‘rni, uning 
funksiyalari va rivojlanish mexanizmlari keng yoritilgan. Mualliflar kichik biznes subyektlarining samarali faoliyat 
yuritishi uchun kredit, lizing, sug‘urta kabi moliyaviy xizmatlar hamda konsalting, axborot markazlari, logistika 
tarmoqlari kabi infratuzilma elementlarining zarurligini ilmiy asoslaydi. Aripov (2018) esa tadbirkorlik muhiti va 
uning infratuzilmaviy asoslarini shakllantirishda institusional islohotlarning ahamiyatiga urg‘u beradi.

Xoliqov va Bozorov (2019) bozor infratuzilmasi elementlarini nazariy va amaliy jihatdan tahlil qilib, kichik 
biznesning raqobatbardoshligini oshirishda logistika, axborot-kommunikatsiya va innovatsion infratuzilmaning 
o‘rni tobora ortib borayotganini ko‘rsatadi. Komilov (2021) esa tadbirkorlikni rivojlantirishning institusional 
asoslarini tahlil qilib, bozor infratuzilmasining modernizatsiyalashuvi kichik biznes subyektlarining investitsiyaviy 
faolligini oshirishini ta’kidlaydi.

Xalqaro iqtisodiy adabiyotlarda ham kichik biznes va bozor infratuzilmasi o‘rtasidagi o‘zaro bog‘liqlik chuqur 
o‘rganilgan. Porter (1998) mamlakatlar raqobat ustunligini shakllantirishda logistika, innovatsiya va axborot 
tizimlarining strategik ahamiyatini ta’kidlaydi. Dornbusch, Fischer va Startz (2018) esa bozor infratuzilmasi 
iqtisodiy barqarorlik va bozor samaradorligini ta’minlovchi asosiy mexanizmlardan biri ekanini qayd etadi. 
OECD (2022)ning Entrepreneurship and Small Business Outlook hisobotida infratuzilma sifati kichik biznesning 
bozorlarga kirish imkoniyatlari, innovatsiyalarni joriy etish sur’atlari va biznesning barqaror rivojlanishiga 
bevosita ta’sir ko‘rsatishi ilmiy isbotlangan.

Jahon bankining Doing Business hisobotlari (2018–2020)da transport tarmoqlari, raqamli xizmatlar, huquqiy 
muhit va logistika tizimlarining samaradorligi kichik biznesning rivojlanish indeksi bilan uzviy bog‘liq ekani 
qayd etiladi. Tojiyeva (2022) va Jo‘rayev (2023) tadqiqotlarida innovatsion infratuzilma, texnoparklar, startap 
ekotizimlari va raqamli transformatsiya kichik biznes salohiyatini oshiruvchi asosiy omillar sifatida o‘rganilgan.

UNDP (2021) hisobotlarida esa rivojlanayotgan davlatlarda bozor infratuzilmasining zaifligi kichik biznesning 
bozorga kirish tezligi, kapital aylanishi va investitsion jozibadorligiga salbiy ta’sir qilishi ko‘rsatilib, infratuzilmani 
modernizatsiya qilish bo‘yicha samarali xalqaro tajribalar tavsiya etiladi.

Umuman olganda, ilmiy adabiyotlarning aksariyatida bozor infratuzilmasi kichik biznesning samaradorligi, 
raqobatbardoshligi va innovatsion rivojiga asos yaratadigan muhim tizim sifatida talqin qilinadi. Moliyaviy, 
savdo-logistika, axborot, konsalting va innovatsion infratuzilmalar mukammal rivojlanganida kichik biznes 
subyektlarining bozorga kirish imkoniyatlari kengayadi, xarajatlar kamayadi, risklar pasayadi va biznesning 
umumiy natijadorligi oshadi.

T A D Q I Q O T  M E T O D O L O G I YA S I
Ushbu tadqiqot metodologiyasi kichik biznes rivojini ta’minlashda bozor infratuzilmasining ahamiyatini 

aniqlashga qaratilib, unda nazariy-tahliliy, solishtirma va tizimli yondashuvlar uyg‘un holda qo‘llanildi. Tadqiqot 

jarayonida kichik biznesning iqtisodiyotdagi o‘rniga doir ilmiy manbalar, Prezident farmonlari, statistika 
ma’lumotlari va mavjud infratuzilma elementlari — moliyaviy, logistika, axborot-konsalting va innovatsion 
infratuzilma tarkibi — chuqur tahlil qilindi. Grafik modellash orqali bozor infratuzilmasining kichik biznesga ta’siri 
1–2-rasmlar asosida vizual ifodalandi, mavjud cheklovlar esa amaliy kuzatuvlar asosida aniqlanib, ularning 
iqtisodiy oqibatlari mantiqiy tahlil qilindi. Shu tariqa tadqiqot metodologiyasi infratuzilma komponentlari va kichik 
biznes samaradorligi o‘rtasidagi o‘zaro bog‘liqlikni ilmiy asoslashga xizmat qildi.

T A H L I L  V A  N A T I J A L A R
Aslida kichik biznes iqtisodiyotning eng elastik va tez moslashuvchan segmenti hisoblanadi. Uning asosiy 

funksiyalari quyidagilardan iborat:
•	 iqtisodiy o‘sishni rag‘batlantirish;
•	 yangi ish o‘rinlarini yaratish;
•	 ichki va tashqi bozorda raqobat muhitini ta’minlash;
•	 innovatsiyalarni joriy etish va rivojlantirish.

1-rasm. Bozor infratuzilmasining kichik biznes rivojiga yaratadigan imkoniyatlari

Keltirilgan funksiyalarning har biri shuni anglatadiki, kichik biznes har bir mamlakat iqtisodiyotining eng 
dinamik, tez moslashuvchan va faoliyatni qisqa muddatda yo‘lga qo‘ya oladigan muhim sektoridir. Kichik 
biznes iqtisodiy o‘sishni ta’minlaydi, bozor mexanizmlarining faol ishlashiga hissa qo‘shadi va raqobat 
muhitini kuchaytiradi. Raqobatning kuchayishi esa mahsulot va xizmatlar sifatining oshishiga, iste’molchilar 
manfaatlarining yanada samarali himoya qilinishiga olib keladi.

Bundan tashqari, kichik biznes yangi ish o‘rinlarini yaratish orqali aholi bandligini yaxshilaydi, ijtimoiy 
barqarorlikni mustahkamlaydi hamda aholining turmush darajasini oshirishga xizmat qiladi. U innovatsiyalarni 
joriy etishda ham yetakchi hisoblanadi, chunki kichik biznes subyektlari yirik korxonalarga nisbatan bozordagi 
o‘zgarishlarga tez javob bera oladi, yangi g‘oyalarni sinovdan o‘tkazish va zamonaviy texnologiyalarni tatbiq 
etish imkoniyatiga ega.

Demak, yuqorida aytib o‘tilgan funksiyalar kichik biznesning iqtisodiy taraqqiyot, bandlik va bozor 
raqobatining asosiy harakatlantiruvchi kuchi ekanini yaqqol ko‘rsatadi.

Bozor infratuzilmasi esa kichik biznesning barqaror rivojlanishida hal qiluvchi ahamiyat kasb etadi. Uning 
asosiy elementlari quyidagilardan iborat:

•	 Moliyaviy infratuzilma — banklar, mikrokredit tashkilotlari, lizing kompaniyalari, venchur fondlari va 
boshqa moliyaviy institutlar.

•	 Savdo–logistika infratuzilmasi — transport tarmoqlari, omborxonalar, logistika markazlari, elektron 
savdo platformalari va yetkazib berish tizimlari.

•	 Axborot va konsalting infratuzilmasi — biznes inkubatorlar, akseleratorlar, IT-parklar, konsalting 
markazlari va ma’lumotlar bazalari.

•	 Innovasion infratuzilma — texnoparklar, startap ekotizimlari, ilmiy-tadqiqot markazlari, innovatsion 
laboratoriyalar (2-rasm).

2-rasm. Bozor infratuzilmasining asosiy elementlari

Fikrimizcha, kichik biznes rivojlangan infratuzilmasiz samarali faoliyat yurita olmaydi. Buni quyidagi holatlar 
ham tasdiqlaydi:

•	 Moliyaviy xizmatlarning yetishmasligi tadbirkorlar uchun zarur sarmoya manbalarini cheklaydi;
•	 Logistika infratuzilmasining zaifligi mahsulotlarni bozorga kech yetkazilishiga, transport xarajatlarining 

oshishiga va shu orqali umumiy tannarxning yuqorilashiga olib keladi;
•	 Axborot va konsalting xizmatlarining rivojlanmaganligi marketing strategiyalari, boshqaruv qarorlari va 

biznes rejalashtirish jarayonlarining sifatsiz shakllanishiga sabab bo‘ladi;
•	 Innovatsion infratuzilmaning cheklanganligi texnologiya va mahsulotlarning raqobatbardoshligini 

susaytiradi, modernizatsiya jarayonlarini sekinlashtiradi.
Shu bois, infratuzilma kichik biznesni qo‘llab-quvvatlashda markaziy ahamiyat kasb etadi. U nafaqat 

tadbirkorlik faoliyati uchun zarur shart-sharoitlarni yaratadi, balki kichik biznesning barqaror o‘sishi, raqobatga 
kirishishi va innovatsion yangilanishi uchun ham asosiy platforma bo‘lib xizmat qiladi. Rivojlangan bozor 
infratuzilmasi tadbirkorlar uchun moliyaviy resurslarga oson kirish imkonini yaratadi, logistika, axborot, huquqiy 
va konsalting xizmatlaridan samarali foydalanishni ta’minlaydi, bozor haqidagi ma’lumotlarni aniq qabul qilishga 
yordam beradi va biznes jarayonlaridagi xatarlarni sezilarli darajada kamaytiradi.

Bundan tashqari, infratuzilma tadbirkorlar o‘rtasida ta’lim, ko‘nikma almashish, hamkorlik va tarmoqlashuv 
muhitini shakllantiradi hamda kichik biznesning innovatsion salohiyatini kuchaytiradi. Demak, infratuzilma — 
kichik biznesning samaradorligi, barqarorligi va raqobatbardoshligini belgilab beruvchi eng muhim omillardan 
biridir.

Shu bilan birga, mavjud ilmiy izlanishlar va amaliy tadqiqotlar bozor infratuzilmasining ayrim yo‘nalishlarda 
hali ham takomillashuvga muhtoj ekanini ko‘rsatadi. Jumladan:

•	 arzon va uzoq muddatli kreditlar taklifining cheklanganligi;
•	 logistika va savdo infratuzilmasining ayrim hududlarda yetarlicha rivojlanmagani;
•	 raqamli xizmatlardan foydalanish darajasining pastligi;
•	 biznes inkubatorlar va akseleratorlar sonining cheklanganligi.
Mazkur omillar kichik biznes subyektlarining faoliyatini sekinlashtirishi mumkin. Shu sababli, iqtisodiy 

islohotlar jarayonida bozor infratuzilmasining barcha yo‘nalishlarini kompleks rivojlantirish ustuvor vazifa 
sanaladi.

X U L O S A  V A  T A K L I F L A R  
Yuqoridagi tahlillardan kelib chiqib, kichik biznesning barqaror rivojlanishini ta’minlash uchun bir qator taklif va 

tavsiyalarni ilgari surish maqsadga muvofiqdir. Avvalo, moliyaviy infratuzilmani kuchaytirish, ya’ni mikrokreditlar 
va lizing xizmatlarini kengaytirish, venchur fondlarini rivojlantirish hamda moliyaviy inkluzivlikni oshirish zarur. 
Shuningdek, logistika va savdo infratuzilmasini modernizatsiya qilish, transport tarmoqlarini kengaytirish, 
logistika markazlarini raqamlashtirish va elektron savdo platformalaridan foydalanishni ommalashtirish kichik 
biznesning bozorga kirish imkoniyatlarini sezilarli darajada kengaytiradi. Raqamli infratuzilmani rivojlantirish 
ham muhim ahamiyatga ega bo‘lib, CRM, ERP va elektron buxgalteriya tizimlarini tadbirkorlar faoliyatiga keng 
joriy etish, shuningdek, IT xizmatlaridan foydalanish madaniyatini oshirish zarur. Innovatsion infratuzilmani 
kuchaytirish orqali startap ekotizimini rivojlantirish, texnoparklar faoliyatini kengaytirish hamda universitet 
va biznes o‘rtasidagi hamkorlikni faollashtirish mumkin. Bundan tashqari, kadrlar tayyorlash va konsalting 
xizmatlarini rivojlantirish, marketing, menejment, raqamli savodxonlik hamda biznes boshqaruvi bo‘yicha amaliy 
treninglarni muntazam tashkil etish kichik biznes subyektlarining salohiyatini yanada mustahkamlaydi. Xulosa 
qilib aytganda, kichik biznes rivoji mamlakat iqtisodiyotining barqarorligi va raqobatbardoshligini ta’minlashda 
muhim o‘rin tutadi. Uning samarali faoliyati, avvalo, bozor infratuzilmasining puxta shakllanganligi va muntazam 
takomillashib borishiga bog‘liq. Shu bois bozor infratuzilmasini rivojlantirish iqtisodiy islohotlarning asosiy 
yo‘nalishlaridan biri sifatida katta ahamiyat kasb etadi.

